
壬辰〈萬曆二十年〉

二月西夏哱拜哱承恩作亂推軍鋒劉東晹爲會長劉東

晹者靖虜衛人狂易有異志而總兵張维忠向鮮威望爲

衆積輕十八日東晹紏黨晨入帥府白事維忠驚悸不能

彈壓衆遂露刃突執河西副使石繼芳擁焚軍門都御史

黨馨急匿水洞大索竟劫至書院同繼芳僇之益合許朝

何應時等遂縱焚公暑收印符釋囚掠城中聽拜主謀劫

摠兵張維忠以扣餉激變報是時河東僉事隨府通政穆

來輔適並抵鎮倂劫請招安以緩師二十日總督尙書魏

學曾行部花馬池聞儆遣標下張雲郜寵諭降二十三日

哱雲土文秀統兵五百至自中衛互市承恩見游擊梁琦

守備馬承光並至心疑之嗾雲文秀殺兩人迎入城計事

二十五日索勑印維忠與之縊東晹遂于翌日莅總兵任

聽拜主謀據城刑馬牛盟僞授承恩許朝左右副總兵土

文秀哱雲左右參將因挾慶王代請貰罪承恩乃勒兵分

遣王虎何安等據城堡會張雲等至東晹曰必欲我降請

授我總兵許朝等副參專備寧夏不者與虜馳潼關也承

恩徇玉泉營游擊傳桓拒守爲千户陳繼武執就繫已徇

中衛徇廣武參將熊國臣等棄城匿河西望風靡惟土文

秀徇平虜參將蕭如薰堅守不下逆黨王虎等隨掠鳴沙

--

州將趨河東全陝震動

　哱拜胡人也嘉靖中亡抵朔方驍勇屢立功隆慶二年

　八月擊虜山後大靑山斬其酋總督侍郎王崇古叙功

　賜金明年搗虜花馬池陞歷都指揮使萬曆五年以游

　擊統標下二營家丁千餘請得專勑鈐束總督侍郎石

　茂華廵撫都御史羅鳳翺以聞報可于是拜始擅一軍

　十年授參將一切標兵𨽾拜麾下矣當是時寧鎮于淸

　水中衛平虜並通貢市套虜切盡黃台吉著力兎打正

　各台吉幷松虜賓兎台吉等入市夷二十八枝會撫夷

　游擊鄭晹殁廵撫都御史梁問孟以指揮土文秀父本

　降胡曉暢邊事咨陞守備協撫時十四年丙戌十月也

　後三年己丑廵撫梁問孟請加拜副總兵休致子承恩

　襲並慓悍沿邊皆慴伏之後二年辛卯洮河吿急

上特遣司寺及科臣廵九邊邊各一人毋拘以期時尙寶

　丞周弘禴兼御史往寧夏舉承恩土文秀幷拜義子千

　總哱雲等頃之党馨爲廵撫都御史拜雖請老乎居恆

　多蓄蒼頭軍聲報　國承恩自調赴靑海還心輕邊卒

　孱弱益翹喜自負而撫臣馨每加裁抑且欲覈靑海虛

　粮以此怨刺骨會哱雲文秀亦怨馨以常許咨雲守備

　渝約而文秀遷游擊弗優禮故也馨御將卒嚴刻銖𨨄

